MINUTI 


KAMRA TAD-DEPUTATI


IT-TNAX-IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 39


It-Tnejn, 10 ta’ Marzu 2014


Il-Kumitat Permanenti dwar il-Kontijiet Pubbliċi ltaqa’ fil-Palazz, il-Belt Valletta,  fis-6:50p.m.

L-Onor. Tonio Fenech, President tal-Kumitat, ippresieda.


PREŻENTI

L-Onor. Edward Zammit Lewis (Segretarju Parlamentari għall-Kompetittività u Tkabbir Ekonomiku) (sostitut), l-Onor. Chris Agius, l-Onor. Justyne Caruana, l-Onor. Kristy Debono u  l-Onor. Claudio Grech kienu preżenti.

Kien hemm preżenti wkoll, u bil-permess tal-Kumitat ħadu sehem fid-diskussjoni, l-Onor. Michael Farrugia, Segretarju Parlamentari għall-Ippjanar u Simplifikazzjoni Amministrattiva, u l-Onor. Jason Azzopardi.
 

TALBA

L-Iskrivana tal-Kumitat qalet it-talba.


MINUTI 

Il-Minuti ta’ Laqgħa Nru. 38 li saret it-Tnejn, 24 ta’ Frar, 2014, ġew konfermati.

Fil-bidu tal-laqgħa ċ-Chairman fakkar lill-Kumitat li l-Uffiċċju Nazzjonali tal-Verifika, aktar kmieni dakinhar stess, kien bagħat memorandum intitolat “A Review of Documentation regarding Government’s Decision to Withdraw the Australia Hall Court Case” b’risposta għal dak li kien ġie mqabbad jagħmel mill-Kumitat fil-laqgħa preċedenti. (Dok. 78)

Iċ-Chairman stieden lill-Awditur Ġenerali u lill-istaff tal-Uffiċċju tiegħu sabiex jingħaqdu mal-mejda u jirrispondu għal xi domandi li riedu jagħmlu l-Membri tal-Kumitat dwar l-istess memorandum.  Fid-diskussjoni ħa sehem ukoll il-Prof. Ian Refalo, konsulent legali tal-Awditur Ġenerali.


EŻAMINAZZJONI TAL-KUNTRATT IFFIRMAT BEJN IL-KUMMISSARJU TAL-ARTIJIET U L-MALTA SHIPBUILDING DATAT 20 TA’ AWWISSU 1979 U EŻAMINAZZJONI TAL-KUNTRATT IFFIRMAT BEJN IL-MALTA SHIPBUILDING U L-MALTA LABOUR PARTY FIT-22 TA’ AWWISSU 1979 (Kont.) 

L-Av. Peter Grech, Avukat Ġenerali, kien imsejjaħ sabiex jagħti x-xiehda tiegħu. 

Qabel ma l-Avukat Ġenerali beda jagħti x-xiehda tiegħu, l-Onor. Edward Zammit Lewis qal li kemm l-Avukat Ġenerali kif ukoll l-avukati fi ħdan l-Uffiċċju tal-Avukat Ġenerali għandhom relazzjoni mal-Gvern u jqisuh bħala klijent tagħhom u huma marbutin bis-sigriet professjonali.  Qal ukoll li filwaqt li ma kellux oġġezzjoni li l-Av. Peter Grech jidħol fl-aprezzament u fir-relazzjoni ta’ klawsola ma’ oħra fil-kuntratti ta’ konċessjoni emfitewtika, ma kellux jiġi mistoqsi xi jkun intqal bejnu u bejn xi Ministru fi kwalunkwe perjodu.  

L-Onor. Jason Azzopardi qal li hu min-naħa tiegħu, stante li fil-leġiżlatura preċedenti kien il-politiku responsabbli mid-Dipartiment tal-Artijiet u stante li kien il-persuna li kien tkellem mal-Avukat Ġenerali fuq il-mertu, kien qiegħed, bi qualsiasi mod assolut jeħles lill-Avukat Ġenerali minn qualsiasi vinkolu ta’ sigriet professjoni li kien qed iħoss li għandu fil-konfront ta’ dak li l-Av. Peter Grech kien tkellem miegħu dwaru.

L-Onor. Micheal Farrugia, min-naħa tiegħu qal li filwaqt li japrezza l-pożizzjoni li ħa l-Onor. Zammit Lewis, hu kien qed jiddikjara li ma kienx talab lill-Avukat Ġenerali biex imur f’xi direzzjoni partikolari.

Iċ-Chairman qal li jekk iż-żewġ naħat kienu qed jaqblu li l-Avukat Ġenerali kien qed jiġi eżentat mis-sigriet professjonali, allura l-Kumitat seta’ jieħu deċiżjoni ad hoc dwar id-domandi, però jekk kien se jkun hemm xi limitazzjoni fuq id-domandi li setgħu jsiru allura kien se jkollu jmur għand l-iSpeaker għal ruling dwar x’limitazzjonijiet, skont l-iStanding Orders jeżistu fix-xiehda tal-Avukat Ġenerali.  

L-Onor. Claudio Grech qal li l-aspett l-aktar importanti tad-diskussjoni u tal-Kumitat kien li jintefa’ dawl fuq il-mod ta’ kif saru d-deċiżjonijiet.  Huwa qal li  l-aħjar li jsir kien li jagħmlu d-domandi imbagħad iħallu f’idejn l-Avukat Ġenerali jara jekk jirrispondihomx jew le.

L-Onor. Zammit Lewis qal li hu kien qed jaqbel ma’ dak li qal l-Onor. Grech però l-Membri tal-Kumitat kellhom jimxu b’kawtela u jżommu f’moħħhom li fid-domandi li jagħmlu kien hemm linja li ma setgħetx tinqabeż.

Peress li deher li kien hemm ftehim dwar il-mod kif kellhom isiru d-domandi lill-Avukat Ġenerali, iċ-Chairman għadda sabiex stieden lill-Membri jagħmlu l-domandi tagħhom.  

Meta l-Onor. Jason Azzopardi staqsa lill-Avukat Ġenerali jekk sa Marzu 2013 il-Gvern jew il-Government Property Department kenux kellmuh jew avviċinawx l-Uffiċċju tiegħu b’xi mod dwar xi possibilità ta’ tranżazzjoni bejn il-partijiet fuq din il-kwestjoni li kienet għaddejja l-Qorti, l-Av. Peter Grech qal li b’dik id-domanda kienu qed jersqu fuq is-sigriet professjonali.  

Meta l-Onor. Azzopardi qal lill-Avukat Ġenerali li kien qed jeżentah mis-sigriet professjonali għan-nom tal-Gvern ta’ qabel, l-Onor. Zammit Lewis oġġezzjona u qal li l-Onor. Azzopardi ma setax jagħmel dan.

Iċ-Chairman imbagħad staqsa jekk n-naħa tal-Gvern kellhiex problema li l-Avukat Ġenerali jirrispondi għad-domanda magħmula mill-Onor. Azzopardi u l-Onor. Zammit Lewis qal li d-domanda kellha tiġi mpustata b’mod differenti għax inkella kienet se tpoġġi lill-Av. Peter Grech f’sitwazzjoni fejn kien se jkollu problema bis-sigriet professjonali.

Iċ-Chairman qal li fiċ-ċirkostanzi kellu jintalab ruling mingħand l-iSpeaker u fit-7:57p.m. aġġorna l-Kumitat għal data li kellha titħabbar aktar tard.

